
 17  އޮކްޓޯބަރ  2025 

 25  އޮކްޓޯބަރ  2025  ވަނަ ދުވަހު އައްޑޫ ސިޓީ ކައުންސިލު އެކުލަވާލާނެ ގޮތް ކަނޑައެޅުމަށް ރައްޔިތުންގެ ހިޔާލު

ހޯދުމަށް ނަގާ އާންމު ވޯޓު ނެގުމުގައި އެކަށީގެންވާ ވަގުތު ނުދިނުމުން، ވޯޓުނެގުމުގެ އިންސާފުވެރިކަމާއި، ހާމަކަން

ބޮޑުގޮތެއްގައި ކުރިއަށް ގެންދިއުމާއި، އަދި ޑިމޮކްރެޓިކް އުސޫލުތަކާ އެއްގޮތަށް ހުރިހާ ފަރާތްތަކެއްގެ ބައިވެރިވުން ހޯދުމާ

ގުޅޭގޮތުން ކަންބޮޑުވުންތަކެއް އުފެދެއެވެ. ވޯޓުގައި، އައްޑޫ އަތޮޅު ހުޅުދޫ، މީދޫ އަދި ފޭދޫ ދާއިރާ އިން ވޯޓުލުމަށް

ރަޖިސްޓްރީ ކޮށްފައިވާ ފަރާތްތަކުން ވޯޓުގައި ބައިވެރިވުމަށް ވަނީ ހަމަޖެހިފައިވެއެވެ. މި އާންމު ވޯޓު ނުވަތަ ރެފެރެންޑަމް

ބޭއްވުމަށް ނިންމާފައިވަނީ  16  ސެޕްޓެމްބަރު  2025  ގައި ތަސްދީގުކުރެވުނު ރައްޔިތުންގެ ހިޔާލު ހޯދުމުގެ އާންމު ވޯޓު

ނެގުމުގެ ގާނޫނު )ގާނޫނު ނަންބަރު  15/2025 ( ގެ ދަށުންނެވެ.  6  އޮކްޓޯބަރ  2025  ގައި އިއުލާނުކުރެވުނު މި

ރެފެރެންޑަމް،  12  އޮކްޓޯބަރު  2025  ގައި އިސްލާހުކުރެވި، ވޯޓުލުންް ހަމަޖެހިފައިވަނީ  25  އޮކްޓޯބަރ  2025  

ގައެވެ. 

 މި އާންމު ވޯޓަކީ މިހާރު އައްޑޫ ސިޓީގެ ހިންގުމާއި އިދާރީ އޮނިގަނޑާއި ރައްޔިތުންެ ތަމްސީލުކުރާނެ ގޮތާއި، ވަސީލަތްތައް

ބެހިގެންދާގޮތާއި، މާލީ އިންތިޒާމުތައް އަދި އަސާސީ ހިދުމަތްތައް ފޯރުކޮށްދިނުމުގައި ބޮޑު ބަދަލުތަކެއް އަންނާނެ ވޯޓެކެވެ.

އަދި ދިވެހިރާއްޖޭގެ ލާމަރުކަޒީ ނިޒާމަށާއި، ރަށްރަށުގެ ލޯކަލް ގަވަރނަންސްގެ ފުޅާ އޮނިގަނޑަށްވެސް އޭގެ ސީދާ އަސަރު

ކުރާނެ ވޯޓެކެވެ. މި އާންމު ވޯޓުގެ މުހިއްމުކަމަށް ރިއާޔަތްކޮށް، ވޯޓުނެގުން ބާއްވަންވާނީ ވޯޓުނެގުމުގެ މާހައުލާއި

އިޖުރާއަތުތައް ވީހާވެސް ހާމަކަންބޮޑު، އަދުލުވެރި ގޮތެއްގައި، އެކަށީގެންވާ ވަގުތު ދީގެން ފުޅާ ދާއިރާއެއްގައި އާންމުން

ހޭލުންތެރި ކުރުވާ، ބައިވެރިވުމާއި، އާންމު މަޝްރަހުގައި ހިޔާލު ބަދަލުކޮށް މަޝްވަރާކުރުމާއި، އަދި ހުރިހާ އެންމެންނަށް

ފަސޭހައިން ލިބެން ހުންނަ ސާފު މަޢުލޫމާތު ފޯރުކޮށްދީ ވޯޓުލާ ފަރާތްތަކަށް މިނިވަންކަމާއެކު ފުރިހަމަ މައުލޫމާތު ލިބިގެން

ނެގޭ ވޯޓެއްކަން ކަށަވަރު ކޮށްގެންނެވެ.

 އާންމު ވޯޓު ނެގުމުގެ ކަންކަމުގެ ހަލުވިކަމާމެދު މިޖަމްއިއްޔާތަކުން ކަންބޮޑުވުން ފާޅުކުރަމެވެ. މި ރެފެރެންޑަމް ނުވަތަ

އާންމު ވޯޓު ނެގުމަށް އިއުލާނު ކުރުމާއި ވޯޓުލާ ތާރީހާ ދެމެދު އޮތް  19  ދުވަހުގެ މުއްދަތަކީ ވޯޓު ނެގުމުގެ މަގްސަދާއި،

ވޯޓުގެ ނަތީޖާއިން އަންނާނެ ބަދަލުތަކާއި، ވޯޓުގެ ނަތީޖާގެ ސަބަބުން މުސްތަގްބަލަށް ކުރާނެ އަސަރުތައް ދެނެގަތުމަށް

އެކަށީގެންވާ މުއްދަތެއްނޫނެވެ. އަދި މިގާނޫނުގެ ދަށުން ކަނޑައަޅާފައިވާ މުއްދަތުތަކަކީ އާންމުން ހޭލުންތެރިކުރުވުމަށް

އެކަށީގެންވާ މުއްދަތުތަކެއްނޫންކަމަށް ފާހަގަކުރަމެވެ. ވަކިން ހާއްސަކޮށް ގާނޫނުގެ  19  ވަނަ މާއްދާގެ )ށ(ގެ ދަށުން

ރައިސުލްޖުމްހޫރިއްޔާ ނެރޭ ގަރާރަކުން ވަކި ސަރަހައްދެއްގައި ވޯޓުލުމަށް ފެންނަ ހާލަތްތަކުގައި ރެފެރެންޑަމް އިއުލާންކުރާ

ދުވަހާއި ވޯޓުލާ ދުވަހާއި ދެމެދު އޮންނަ މުއްދަތު ކުރުކުރުމަށްއޮންނަ ފުޅާ އިހްތިޔާރާމެދު ކަންބޮޑުވުން ފާޅުކުރަމެވެ. 

 އައްޑޫ ސިޓީގެ ވަކި ދާއިރާތަކަކަށް ވޯޓުލުން ހަނިކޮށްފައިއޮތް އޮތުމަކީ ކަންބޮޑުވުން އޮތްކަމެކެވެ. ޢާންމު ވޯޓުގެ ނަތީޖާއިން މުޅި

އައްޑޫ އަތޮޅުގެ ހިންގުމާއި އިދާރީ ކަންކަމަށް ވަރަށް ބޮޑެތި އަސަރުތަކެއް ކުރާނެ ނަމަވެސް، ހިތަދޫ، މަރަދޫ އަދި މަރަދޫފޭދޫގެ

ރައްޔިތުން އިސްތިސްނާކުރުމަށް ނިންމާފައިވާ ނިންމުމާއި އެކަމަށް އެކަށީގެންވާ ސަބަބުތަކެއް ނުދެއްކުމުން، އިންސާފުވެރިކަމާއި، ހުރިހާ 

    

ންް                        ޓީގައި ބާއްވާ އާންމު ވޯޓުނެގު ޓީގައި ބާއްވާ އާންމު ވޯޓުނެގުންް                        ނޫސް ބަޔާން: އައްޑޫ ސި  ނޫސް ބަޔާން: އައްޑޫ ސި



 ފަރާތްތަކެއް ހިމެނުމާއި، އަދި އަސަރުކުރާނެ މުޖުތަމައުތަކާއެކު މާނަހުރި މަޝްވަރާގެ މަރުޙަލާއެއް ނެތްކަމާމެދު ސީރިއަސް

ސުވާލުތަކެއް އުފެދެއެވެ. މީގެ އިތުރުން ހަމައެކަނި މާލެ އާއި އައްޑޫގައި ވޯޓު ފޮށި ބަހައްޓަން ނިންމާފައި އޮތުމުގެ

ސަބަބުން، އެހެން އަތޮޅުތަކާއި ރިސޯޓްތަކާއި ބޭރު ގައުމުތަކުގައި ދިރިއުޅޭ ގިނަ ބަޔަކަށް ވޯޓުލުމުގެ ފުރުސަތު ނުލިބި،

ވޯޓުލާ އާބާދީގެ ގިނަ ބަޔަކު ވޯޓުލުމުގެ މަރުހަލާއިން ބާކީވެގެންދާކަން ކަންބޮޑުވުމާއެކު ފާހަގަކުރަމެވެ. 

 އާންމު ދިރިއުޅުމަށް އަސަރުކުރާ ނިންމުންތަކުގައި ބައިވެރިވެ ވޯޓުލުމުގެ ހައްގަކީ ޑިމޮކްރަސީގެ އަސާސީ އުސޫލުތަކެވެ. މި

އަސާސްތައް ދެމެހެއްޓުމަށްޓަކައި، ރައްޔިތުންނަށް އެކަށީގެންވާ ވަގުތުދީ، މައުލޫމާތު ލިބޭނެގޮތް މަގުފަހިކޮށްދީ، މާނަހުރި

ގޮތެއްގައި ބައިވެރިވުމަށް ހަމަހަމަ ފުރުސަތު ދޭންވާނެއެވެ. ޑިމޮކްރަސީގެ އަސާސީ އުސޫލުތައް ދެމެހެއްޓުމަށް ކަމާބެހޭ

އިދާރާތަކަށް މިޖަމްއިއްޔާތަކުން ގޮވާލަމެވެ. އަދި އެ ފަރާތްތަކުން ރައްޔިތުންނަށް އެކަށީގެންވާ ވަގުތުދީ، މައުލޫމާތު ލިބޭނެ

މަގުފަހިކޮށްދީ، އާންމު ދިރިއުޅުމަށް ސީދާ އަސަރުކުރާ ނިންމުންތަކުގައި މާނަހުރި ގޮތެއްގައި ބައިވެރިވުމަށް ހަމަހަމަ

ފުރުސަތު ދޭންޖެހޭނެއެވެެ. މިކަންކަން ކަށަވަރު ނުކުރެވޭނަމަ، މި ވޯޓުގެ ސައްހަކަމަށް ބުރޫއެރުމުގެ ޖާގަ އެބައޮތެވެ.

 -ނިމުނީ-

 

 ޓްރާންސްޕޭރެންސީ މޯލްޑިވްސް )ޓީ.އެމް( 

 ޕްރޮޖެކްޓް ތިމާވެށި )ޕީ.ޓީ.ވީ( 

 މޯލްޑިވްސް ލޯކަލް ކައުންސިލްސް އެސޯސިއޭޝަން )އެމް. އެލް. ސީ. އޭ( 

 ޒީރޯ ވޭސްޓް މޯލްޑިވްސް 

                   

    

 

 

  

 


